
Pam mae Duw yn caniatáu’r holl ddioddefaint sydd yn y byd?
· Dyma gwestiwn y rhai sydd ddim yn credu mewn Duw. Mae nhw’n dweud fod Duw, os yw yn bodoli,  yn greulon a di-hid.  Ond mae’r TN yn glir (Rhuf. 9:20) bod meddwl Duw llawer uwch na’r meddwl dynol, ac nid ein lle ni yw cwestiynu pwrpas Duw. 
· Daeth marwolaeth ac afiechyd i’r byd oherwydd anufudd-dod Adda ac Efa yng Ngardd Eden.  Rhoddodd Duw i bawb ewyllys rydd i wneud eu penderfyniadau eu hunain, a dewisodd Adda ac Efa anufudd-dod (Gen.2:17). 
· Oherwydd gwrthryfel pobl yn erbyn Duw mae canlyniadau gwael megis afiechydon wedi dod i’r byd (Gen.3:17).  Mae’r TN yn dweud y bydd rhyddhad i Gristnogion ar ddiwedd amser o bob poen ac afiechyd (Dat. 21:4). 
· Mae’r Beibl yn dysgu mai dros dro mae ein cyrff daearol. Maent yn darfod a byddant yn pydru (1 Cor.15:47a)
Mae afiechyd yn taro pawb
· Mae pobl o bob oedran a statws cymdeithasol yn cael afiechydon. 
· Mae afiechydon yn taro cymdeithas ymhobman . 
· Mae Cristnogion yn dioddef o afiechydon fel pawb arall – nid ydynt yn cael eu harbed am eu bod yn credu yn Nuw (Math.25:43).  Weithiau mae Duw yn gadael iddynt ddioddef er mwyn iddynt bwyso’n fwyfwy arno Ef a chael nerth arbennig ganddo (2 Cor. 12:6-9). 
· Mae rhai yn cael eu gwella o afiechydon wrth ddefnyddio moddion naturiol (Es.38:21), neu drwy newid eu diet (1 Tim.5:23). Mae rhai yn cael eu gwella yn wyrthiol gan Dduw ac Iesu Grist.  I eraill nid oes gwella.
Afiechyd yn yr Hen Destament
· Mae afiechyd yn gallu bod yn gosb gan Dduw am ymddygiad difrifol, neu’n gyfle i Dduw brofi ffydd ei bobl er mwyn eu gwneud yn gryfach yn ysbrydol.  Mae Job yn dioddef yn ddifrifol  oherwydd bod Duw yn gadael i’r diafol ei boenydio. Ond mae diweddglo’r llyfr yn hapus wrth i Dduw adfer Job a rhoi iddo fwy nag oedd ganddo ar y cychwyn. 
· Mae’r Brenin Dafydd yn trefnu marwolaeth Ureia, er mwyn iddo gael cysgu gyda’i wraig. Mae Dafydd yn cael ei wynebu gyda’i bechod ac yn deall ei fod wedi gwneud rhywbeth mawr o’i le. Mae mab cyntaf-anedig Dafydd a Bathseba yn clafychu a marw oherwydd anufudd-dod Dafydd (2 Sam.12: 13-25).
·  Mae Miriam, chwaer Moses, yn cael ei chosbi gan Dduw drwy gael ei tharo â’r gwahanglwyf  ond mae Duw yn ei gwella pan mae Moses yn gweddïo drosti. 
Afiechyd yng nghyfnod y Testament Newydd
· Mae’r ffaith fod Iesu Grist wedi dod i’r byd wedi newid popeth unwaith ac am byth. Mae’r Beibl yn dysgu yn 2 Tim 3:16 bod y Beibl ei hun yn ddigon i ddysgu, arwain, cywiro a chosbi pobl Dduw.  Nid oes angen unrhyw ddull arall.  Os nad yw presenoldeb yr Ysbryd Glân ym mywydau Cristnogion yn ddigon i’w harwain nid yw leukaemia, crydcymalau nac unrhyw afiechyd arall yn mynd i’w dysgu chwaith.
· Os yw pobl yn goryfed, defnyddio cyffuriau, ysmygu neu orfwyta er enghraifft, maent yn rhoi eu hunain mewn sefyllfa beryglus o ran afiechyd .
·  Mae’r Beibl yn dysgu bod y diafol yn weithgar yn y byd ac yn mwynhau poenydio pobl.  Ond mae’r Beibl yn dangos trugaredd a chariad Iesu wrth iddo wella pawb oedd yn galw arno (Act.10:38).  Gwellodd Iesu nifer fawr o bobl tra roedd ar y ddaear (Marc 6: 53-56; Marc 4:23). 
· Nid yw Duw yn dymuno fod pobl yn dioddef o afiechydon neu byddai Iesu ddim mor barod i’w gwella.  Ers dyddiau Iesu Grist ar y ddaear a chyn hynny mae pobl wedi bod yn awyddus iawn i gael gwellhad (Act.5:15-16).  Mae’r Beibl yn dysgu bod Cristnogion yn gallu gweddïo am iachâd oddi wrth glefydau (Iago 5:14-15). 
Ymateb i afiechyd
· Mae Paul yn dioddef o afiechyd ac mae ei gyd-Gristnogion yn gofalu amdano, nid ei gam-drin (Gal.4: 14-15). Dyna’r drefn mae Duw ei eisiau – i ni ofalu am ein gilydd. 
Testunau Trafod
1. Ym mha ffyrdd y gallwn edrych ar ôl ein cyrff?

2. Cyfrifoldeb pwy yw gofalu am bobl sâl?

3. A oes ffyrdd i helpu pobl i ymdopi â’u salwch?

Afiechyd


Braslun o’r safbwynt Cristnogol

